
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՉԵՌՆՈԳՈՐԻԱՅԻ ԿԱՌԱՎԱՐՈՒԹՅԱՆ ՄԻՋԵՎ ԶԲՈՍԱՇՐՋՈՒԹՅԱՆ ԲՆԱԳԱՎԱՌՈՒՄ ՀԱՄԱԳՈՐԾԱԿՑՈՒԹՅԱՆ ՄԱՍԻՆ
Հայաստանի Հանրապետության կառավարությունը և Չեռնոգորիայի կառավարությունը (այսուհետ` Կողմեր), 
ցանկանալով զարգացնել և ամրապնդել Հայաստանի Հանրապետության և Չեռնոգորիայի կառավարության (այսուհետ` Երկրներ) միջև զբոսաշրջության բնագավառում համագործակցությունը, 

նպատակ ունենալով երկու երկրների միջև հավասարության և փոխշահավետության սկզբունքների հիման վրա զբոսաշրջային այցելությունների հետագա խթանման համար ստեղծել իրավական հիմքեր, 

կարևորելով զբոսաշրջությունը` որպես երկու երկրների պատմությունը, մշակութային ժառանգությունը, ժողովուրդների կենցաղն ու ապրելակերպը ճանաչելու գործուն միջոց և որպես Կողմերի ժողովուրդների միջև բարի կամքի դրսևորման ձև, 

համաձայնեցին հետևյալի մասին.

Հոդված 1

Կողմերը կամրապնդեն և կխթանեն զբոսաշրջության բնագավառում համագործակցությունը` երկու Երկրներում գործող օրենսդրությանը և միջազգային պայմանագրերին համապատասխան, ինչպես նաև միջազգային զբոսաշրջային կազմակերպությունների շրջանակներում:

Հոդված 2

Կողմերը կաջակցեն իրենց երկրներում զբոսաշրջության բնագավառում իրավասու պետական մարմինների, զբոսաշրջային օպերատորների և այլ կազմակերպությունների համագործակցությանը` երկու երկրների միջև զբոսաշրջային հոսքերի ավելացման նպատակով:
Հոդված 3
Կողմերը, իրենց երկրների օրենսդրությանը համապատասխան, կձգտեն դյուրացնել երկու երկրների միջև զբոսաշրջային փոխայցելությունների ընթացակարգերը: 
Հոդված 4
Կողմերը փոխադարձաբար կնպաստեն զբոսաշրջության բնագավառի վիճակագրության և այլ տեղեկատվության, ներառյալ երկու երկրների զբոսաշրջային ռեսուրսների մասին տեղեկատվության, զբոսաշրջության ոլորտը կարգավորող իրավական ակտերի և այլ կանոնակարգերի, հետազոտությունների, ինչպես նաև գովազդային նյութերի փոխանակմանը:
Հոդված 5
Երկու երկրների միջև մշակութային զբոսաշրջության զարգացման նպատակով, կողմերը կխրախուսեն երկու երկրներում մշակութային միջոցառումների, փառատոնների, զբոսաշրջային միջազգային ցուցահանդեսների, տոնավաճառների, համաժողովների, սեմինարների և այլ մշակութային ու զբոսաշրջային միջոցառումների կազմակերպումը և դրանց փոխադարձ մասնակցությունը: 

Հոդված 6
Կողմերը կխրախուսեն փոխադարձ համագործակցությունը կադրերի մասնագիտական վերապատրաստման, փորձագետների և լրագրողների փոխանակման բնագավառներում: 

Հոդված 7
Կողմերը կաջակցեն փորձի փոխանակմանը զբոսաշրջության, մասնավորապես զբոսաշրջության կառավարման և մարքեթինգի, ինչպես նաև հյուրանոցային գործի կառավարման բնագավառներում:

Հոդված 8
Կողմերը զբոսաշրջության ոլորտը կարգավորող իրենց իրավասու պետական մարմինների միջոցով կաջակցեն զբոսաշրջության ոլորտում ներդրողների, զբոսաշրջության բնագավառի հասարակական և ոչ առևտրային այլ կազմակերպությունների միջև համագործակցության հաստատմանը և զարգացմանը: 
Հոդված 9
 Սույն Համաձայնագրի դրույթների կիրառման կամ մեկնաբանման հետ կապված տարաձայնությունների դեպքում Կողմերը դրանք կլուծեն խորհրդակցությունների և բանակցությունների միջոցով: 
Հոդված 10
Կողմերից յուրաքանչյուրի նախաձեռնությամբ և փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն առանձին արձանագրություններով և ուժի մեջ կմտնեն սույն Համաձայնագրի 11-րդ հոդվածով նախատեսված կարգով և կհանդիսանան դրա անբաժանելի մասը:
Հոդված 11
Սույն Համաձայնագիրն ուժի մեջ է մտնում Համաձայնագիրն ուժի մեջ մտնելու համար անհրաժեշտ Կողմերի ներպետական ընթացակարգերի կատարման ավարտը հավաստող վերջին ծանուցումը դիվանագիտական ուղիներով ստանալու օրվանից: 
Սույն Համաձայնագիրը կգործի հինգ տարի ժամկետով և ինքնաբերաբար կերկարաձգվի հաջորդ հնգամյա ժամանակաշրջանով, եթե Կողմերից որևէ մեկը Համաձայնագրի գործողության ժամկետը լրանալուց ոչ ուշ, քան վեց ամիս առաջ դիվանագիտական ուղիներով մյուս Կողմին չծանուցի Համաձայնագրի գործողությունը դադարեցնելու իր մտադրության մասին:
Կատարված է ք. __________ 2015 թ. ___________ ____ -ին, երկու հավասարազոր բնօրինակով, յուրաքանչյուրը` հայերեն,____________ և անգլերեն լեզուներով: 
Սույն Համաձայնագրի մեկնաբանման շուրջ տարաձայնությունների առաջացման դեպքում նախապատվությունը տրվում է անգլերեն լեզվով տեքստին: 
	Հայաստանի Հանրապետության Կառավարության 

կողմից 
	Չեռնոգորիայի Կառավարության կողմից


